
7

E quæ se per sarvâle dall’antiga

Tirannia do maligno, de mæ peñe

In compenso versâ per man nemiga

Tutto ô sangue dovesse da-e mæ veñe,

O avesse da appægiâme in tæra amiga

Di ommi l’ingratitudine e cadeñe;

Pù che ne-ô mæ sperâ no scie confûso,

Nêuvi guai, nêuvi stenti no ricûso....

Nicamoële all’Ente sommo e immenso

L’orazion fervorosa ô l’offeriva:

Lê comme offerta d’odoroso incenso,

E comme un olocausto ô l’aggradiva;

E ô mandava da-ô Çê (premio e compenso

D’un chêu incorrotto e d’uña fede viva)

A so misericordia, e ô so robûsto

Brasso chi aggiûtta e chi solleva ô giûsto.

Perchè ä fìn da preghëa stella cadente,

Che partìa da Levante a se mostrava

Ciù d’Artûro e do Sirio risplendente,

Sorve a flotta europea primma a brillava,

Poi strisciando spedia verso Ponente

Ne-i ægue de Bahama a s’ammortava:

Indicava ô fenomeno improvviso

Un ordine vegnûo d’in Paradiso.

O comprendeivan subito e ubbidienti

I spiriti celesti, ch’ëan de scorta,

S’avvixiñan non visti a-i bastimenti

Che un’ægua navegavan quæxi morta;

Dove all’imperfezion di ommi e di venti

Sûpplindo, chi de lô subito vorta

E dirizze ô timon, e chi con forza

Stupenda e nave va spunciando a orza.

